
Wanneer konflik of hongersnood tragedie saai, is miljoene mense dikwels afhanklik van humanitêre hulp. Maar dié lewenslyn kan mense ook op die lang duur verstrik, skryf MARCELLE BALT noudat die Verenigde Nasies se visier op Somalië gerig is.

Dit word die ergste droogte in 20 jaar genoem, “die ergste humanitêre ramp in die wêreld,” aldus die hoof van die Verenigde Nasies (VN) se program vir vlugtelinge, Antonio Guterra.

Maar terwyl meer as 2 miljoen Somaliërs wag op hulp – of die dood – kan hulpverleningsorganisasies nie toegang kry tot van die land se streke waar die hongersnood die grootste is nie.

Nadat rebellegroepe hulpverleningsorganisasies verlede jaar in dele van dié konflikgeteisterde land verbied het, moet die Weste magteloos toekyk hoe uitgeteerde Somaliërs in dié streke aan hul lot oorgelaat word.

“Daar is 2,2 miljoen mense wat nog wag om bereik te word. Dit is die gevaarlikste omgewing ter wêreld waarin ons nou werk. Maar mense gaan dood. Dit gaan nie oor politiek nie, dit gaan nou oor lewens wat gered moet word,” sê Josette Sheeran van die VN se kosprogram.

Wanneer dit egter by hulp- verlening kom, kan politiek nie buite rekening gelaat word nie. 

En die politiek van hulpverlening laat dié wat desperaat op ingryping wag, dikwels tussen twee vure...

Dit is Oktober 2009 en die onstuimige vlug van ons vliegtuig weer¬spieël my gevoelens terwyl ek oor die dorre woestyn uitkyk. Daar is nie ’n mens of dier in sig nie, net enkele rye veespore. Min sand, meer klippe.

My maag sit in my keel: Ek is op pad na my nuwe woning naby die grens van Soedan en Tsjad, die dorpie El Geneina in die weste van Darfoer, waar ek ’n jaar lank sal bly. Ek voel soos Angelina Jolie – gereed om Afrika te help.

Met die etniese konflik en menseslagting in die westelike streek van Soedan in 2003 en 2004 is sowat 2 miljoen mense van hul nedersettings verplaas.

Sowat 200 000 landsburgers is in dié tyd dood (die getal word deur die Soedanese regering betwis) en verskeie nie-regeringsorganisasies werk steeds met my koms in die streek.

Ek is hier as lid van die VN en Afrika-unie se vredesmag in Darfoer, Unamid. Dit het in 2007 tot stand gekom om die personeel van humanitêre organisasies in Darfoer te beskerm. 

Hier is meer as 20 000 soldate van VN-lande in die streek, meer as 1 000 verdere personeellede en 85 nie-regeringsorganisasies wat humanitêre hulp verleen.

Ek is vol hoop toe ek die VN se vesting betree. Daar is oral wit Land Cruisers en VN-magte met hul kenmerkende, ligblou barette. Deur my gedagtes spoel dit: Die wêreld is hier om te help, en ek is deel daarvan.

Dié idealistiese verwagting word deur prof. Craig Calhoun, ’n sosioloog verbonde aan die Universiteit van New York, die “emergency imaginary” genoem, leer ek later. Volgens Calhoun skep die media en hulpverleningsorganisasies die indruk tragedies ontvou oor die kort termyn en dat dié gebeure onverwags en onvoorspelbaar is.

Maar dit is nie ’n weerspieëling van die werklikheid nie, glo hy.

En hy is reg. Ná weke van papierwerk en die gesukkel van burokratiese prosesse is my ontnugtering groot en die “emergency imaginary” begin taan.

Personeellede skarrel rond tussen wit skeepsvraghouers wat dien as kantore, maar niemand praat oor Darfoer nie. Almal praat eerder oor “hazard pay”, “leave days”, “rest and recupera- tion time” en “entitlements”.

Ek is geskok om te besef hoeveel tyd en energie bestee word om die pseudo-stelsel waarbinne die internasionale personeel leef in stand te hou.

Waar is die mense dan wat ek kom help het? Wanneer gaan die aandag na hulle draai?

Vasbeslote om by die nuwe realiteit aan te pas, verpak ek my groot droom in klein dagtakies: Ons plant bome in die reënseisoen en tel rommel op in die stofstrate; ek groet vriendelik en probeer Arabies leer.

Die meeste bloedvergieting in Darfoer het teen 2004 plaasgevind, en die VN was te laat om talle lewens te red. Maar die nadraai van dié konflik en die hulp wat toe gestuur is, het deel geword van die lewe in Darfoer – ook die teenwoordigheid van organisasies soos Unamid.

En nadat die ergste verby is, word dié wat gekom het om hulp te verleen op ’n manier byna deel van die probleem.

In haar boek The Crisis Caravan – What’s Wrong With Humanitarian Aid? skryf die joernalis Linda Polman humanitêre hulpverlening het altyd op die lang duur ’n negatiewe uitwerking op ’n gemeenskap – ondanks die goeie bedoelings wat dit onderlê.

In sy artikel “Alms Dealers” wat verlede jaar in The New Yorker gepubliseer is, noem die joernalis Philip Gourevitch voorbeelde hiervan: Tydens ’n vorige droogte in Somalië en Ethiopië het die regerings van dié lande die hulpverlening wat vir vlugtelinge bestem was eerder gebruik om hul magte aan die gang te hou terwyl dié die plaaslike bevolking verder ontwortel het.

In sy artikel word Polman aangehaal waar sy vertel hoe rebelle tydens die burgeroorlog in Sierra Leone hulpverlening selfs begin gebruik het om ’n inkomste te verdien. “Anyone who wants to count them, has to pay me first,” het ’n rebelleleier oor die vlugtelinge gesê. Polman sê humanitêre hulp word misbruik om konflik uit te rek of ontworteling in stand te hou – waar politiek ’n rol speel, word humanitêre hulp ook vir politiek ingespan. ’n Ekonomie ontstaan op die fondament van humanitêre hulp, en dít neem ’n lewe van sy eie aan.

Altyd? Mettertyd begin ek in El Geneina verstaan wat Polman bedoel: In vlugtelingkampe brand sommige inwoners hul grashuisies af sodat die een of ander nie-regeringsorganisasie vir hulle nuwe huise sal bou. Hier en daar sê kampleiers daar is meer inwoners in die vlugtelingkampe as wat daar werklik is. Wanneer die Wêreld-voedselorganisasie (WFP) gevolglik ekstra rantsoenkaartjies onder die vlugtelinge uitdeel, beskuldig El Geneina se oorspronklike inwoners die VN daarvan hy trek vlugtelinge bo die sukkelende plaaslike bevolking voor, en dit skep opnuut konflik wat bestuur moet word.

Weens die koopkrag van die VN-personeellede en hul salarisse, styg kospryse – skielik sukkel gewone mense om die pot aan die kook te hou. Hoe langer die hulpverleningsorganisasies in die streek bly, hoe meer word dit die spilpunt waarom die plaaslike gemeenskap sy ekonomie rig.

Ook die regering word ’n rolspeler in die rompslomp – uit Khartoem word steun belowe, maar die uitvoering daarvan sloer. Humanitêre hulp verswak die regering wat aan die ontvangkant staan, meen Alex de Waal, skrywer van die boek Famine Crimes. Hy meen voortslepende humanitêre hulp ondermyn die legitimiteit van ’n regering en veroorsaak dat politici minder verantwoordbaar teenoor hul landsburgers voel en is.

Wat sal byvoorbeeld vandag gebeur as Unamid Darfoer verlaat en ander hulpverleningsorganisasies ook die pad vat? Sowat 4,7?miljoen inwoners van Darfoer is immers afhanklik van dié organisasies vir kos, mediese sorg, skoon water en sanitasie.

Die organisasies het ’n lewenslyn vir miljoene geword.

Maar is dit nie dalk weens hul teenwoordigheid dat die Soedanese regering nie harder probeer om ontwikkeling en vooruitgang in die streek te bewerkstellig nie?

Kan humanitêre hulp op die lang duur ’n oplossing wees wanneer probleme ook ’n politieke dimensie het? vra Gourevitch in sy artikel.

“Waar tragedie afspeel en mense dit ’n humanitêre krisis noem, is dit byna altyd die simp- tome van politieke omstandig- hede, en daar is geen manier om sulke tragedies te takel sonder ook ’n politieke uitwerking nie.”

Terwyl ook die politieke land- skap naderhand deur die hand van hulp gevorm word, word miljarde rande aan humanitêre hulp bestee in plekke soos Dar- foer. Personeel kom en gaan, so ook vliegtuie, voertuie en skeepsvraghouers vol voorraad. Min verander op grondvlak, en steeds duur die Darfoer-“krisis” voort.

Terwyl ek my in hierdie frustrerende omstandighede bevind, is my behoud die vriende wat ek in Darfoer ontmoet. Hulle is aanvanklik huiwerig om uit te reik, maar nooi my eindelik na hul eenvoudige huise waar een kraan, ’n buite-toilet en net koue water gesinne aan die leef hou.

’n Feesmaal word voorberei om my te verwelkom. Ons sit op die grond en eet saam uit een skottel – brood en sous en vleiserigheid. Soet tee vir ná die tyd.

Wanneer ek eindelik uit El Geneina vertrek, is my groot droom kleiner. Ek onthou die gedagtes wat ek een aand laat neergeskryf het: The poor man is not the hungry and the thirsty /This man has found peace in his simplicity and hope / This is the man that is poor /His poverty sits bound in the wealth of fools. 

•
Bron: “Alms Dealers” deur Philip Gourevitch in The New Yorker. 

